
Shivastutishlokasamnayanam 6

శివస్తుతిశ్లోకసంనయనమ్  ౬

(శివరహస్యాన్తర్గతే  మహాదేవాఖ్యే)
నమస్తే దేవదేవాయ శివాయాకాశమూర్తయే ।
భవాయ భవ్యరూపాయ హరభూమ్యాత్మనే నమః ॥ ౫.౭౪॥
వ్యక్తావ్యక్తాయ సోమాయ జలరూపాయ తే నమః ।
ఉగ్రాయ  భీమరూపాయ వాయుమూర్త్యాత్మనే నమః ॥ ౫.౭౫॥
వ్యోమకేశాయ నిత్యాయ తేజోమూర్త్యాత్మనే నమః । ౫.౭౬.౧
భస్మాఙ్గాయ  భవాయ భావుక హృదోత్తుఙ్గాయ  గఙ్గారయ -

స్ఫారాఘోరమహోత్తమాఙ్గ విలసల్లిఙ్గాయ   శాఙ్గాయ  తే ।
కామాద్యఙ్గవిభఙ్గకాయ   సుమహాదిత్యాఙ్గసఙ్గస్ఫుర  -
జాలాఙ్గాయ  కురఙ్గబాలవిలసద్ధస్తాయ   తుభ్యం నమః ॥ ౧౪.౫౧॥
ఈశాయ శాశ్వత జగత్స్థితినాశకేశ
వ్యోమావకాశ శశిధామ విభాసి ధామ్నే ।
భూమ్నే విధూతతమసే రభసే విశోక-
సీమ్నే భవాయ విభవాయ నమోనమస్తే ॥ ౧౪.౫౨॥
ధ్యాయేదీశానమవ్యగ్ర ఉగ్రం  దేవం పినాకినమ్ ॥ ౧౫.౨౨.౨॥
త్రిలోచనం  నీలకణ్ఠం  వరదాభయపాణినమ్ ।
ఉమాసహాయం విశ్వేశం విశ్వాధారం సనాతనమ్ ॥ ౧౫.౨౩॥
సర్వాభరణశోభాఢ్యం గన్ధవాసాద్యలఙ్కృతమ్  ।
త్రిపుణ్డ్రచన్ద్రార్ధధరం     భూతిభూషితవిగ్రహమ్  ॥ ౧౫.౨౪॥
మన్దస్మితముఖామ్భోజం  సున్దరాననపఙ్కజమ్  ।
ధ్యాయేద్దేవం  విరూపాక్షం నిర్జిత్యాక్షాణి  సువ్రతః  ॥ ౧౫.౨౫॥
ధ్యాత్వైవం  దేవమీశానం నీలకణ్ఠం  త్రియమ్బకమ్  ॥౨౧.౨౧॥

సోమాస్కన్దం  చన్ద్రచూడం  దివ్యస్రగ్గన్ధ   భూషితమ్ ।
వ్యాఘ్రచర్మపరీధానం  నాగాభరణభూషితమ్ ॥౨౧.౨౨॥
భస్మాఙ్గరాగసుభగం  మన్దస్మేరముఖామ్బుజమ్  ।౨౧.౨౨.౧
ధ్యాయేదేవం విరూపాక్షం నీలకణ్ఠముమాయుతమ్  ।
మృగాఙ్కశేఖరం శాన్తం సర్వాభరణభూషితమ్ ॥౨౨.౧౭॥
చన్ద్రగఙ్గాధరం   సౌమ్యం సోమం కున్దద్యుతిం  శివమ్ ।
త్రిలోచనం  నీలకణ్ఠం  వరదాభయపాణినమ్ ॥౨౩.౨౧॥
త్రిపుణ్డ్రవిలసద్భాలం   వాసోఽలఙ్కారభూషితమ్ ।
బ్రహ్మవిష్ణ్వాదివన్ద్యాఙ్ఘ్రిం     తరుణం ప్రియదర్శనమ్  ॥౨౩.౨౨॥
ధ్యాత్వా హృత్పద్మనిలయే దేవదేవం పినాకినమ్ ।౨౩.౨౩.౧
ధ్యాయేద్హృదా  మహాదేవం సామ్బం చన్ద్రకలాధరమ్  ॥౨౫.౧౧.౨॥
త్రిణేత్రం   నీలకణ్ఠం  చ వరదాభయపాణినమ్ ।
శాశ్వతం శఙ్కరం శివం హృత్పద్మసదనస్థితమ్  ॥౨౫.౧౨॥
ధ్యాయేద్దేవం  నిత్యం మహేశం రజతగిరివసం చారుచన్ద్రావతంసం
రత్నాఽఽకల్పోజ్జవలాఙ్గం   పరశుమృగవరాభీతిహస్తాన్తరఙ్గమ్   ।
పద్మాసీనం సహామ్బం వృతగణపగణైర్వ్యాఘ్రకృత్తిం    వసానం
విశ్వాద్యం విశ్వవన్ద్యం  నిఖిలభయహరం సర్వపాపాపహారమ్ ॥ ౩౨.౩౫॥
గఙ్గాధరాన్ధకరిపో   ప్రమథాధినాథ
విశ్వేశ విశ్వగతసర్జకభర్జకాన్తే   ।
బ్రహ్మాదివిష్ణుసురవర్గసుపూజితాఙ్ఘ్రే   
మామీశ పాహి దయయా స్మరకాలనాశ ॥ ౩౪.౪౮॥
శివాయ దేవదేవాయ మహాదేవాయయోగినే ।
రుద్రాయ  స్థాణవే  నిత్యం హరాయోగ్రాయ  తే నమః ॥ ౪౫.౪౧॥
పరమేశాయ సిద్ధాయ  సర్వసిద్ధిప్రదాయినే   ।
త్ర్యమ్బకాయ  మహేశాయ అతిశాన్తాయ తే నమః ॥ ౪౫.౪౨॥
॥ ఇతి శివరహస్యాన్తర్గతే  శివస్తుతిశ్లోకసంనయనమ్  ౬ సమ్పూర్ణమ్  ॥

- ॥ శ్రీశివరహస్యమ్  । మహాదేవాఖ్యః ఏకాదశమాంశః । శివస్తుతిశ్లోకసంనయనమ్  ౫ ।
వావృత్తశ్లోకాః  ॥
- .. shrIshivarahasyam .mahAdevAkhyaH ekAdashamAMshaH . shivastutishlokasaMnayanam

Notes:

The shlokas eulogizing Shiva శివ; that eventuate sporadically in various Adhyaya-s of Shiva
Rahasyam Amsa-11, are collated on this page.

